
Paul BORĠ 
 

vs 
 

AWTORITA’ DWAR IT-TRASPORT PUBBLIKU 
 
Il-Qorti: 
 
Rat ir-Rikors Maħluf imressaq fil-11 ta’ Awwissu, 2008, li 
bih u għar-raġunijiet hemm imfissra, l-attur talab li din il-
Qorti (a) issib li l-Awtorita’ mħarrka imxiet ħażin bi ksur tal-
artikolu 469A(1)(b)(ii) tal-Kapitolu 12 tal-Liġijiet ta’ Malta 
meta rtirat it-tag li bis-saħħa tagħha hu jista’ jaħdem bħala 
xufier ta’ mezz ta’ trasport pubbliku; (b) tħassar id-
deċiżjoni li biha l-Awtorita’ mħarrka qatgħetha li tirtiralu t-
tag1; u (ċ) tordnalha li troddlu lura t-tag ħalli jkun jista’ 

                                                 
1
 Li, fi kliem ir-Regolament 2 tal-AvviżLegali 128/94 (Regolamenti tal-1994 dwar il-Vetturi bil-

Mutur, L.S. 65.11) “tfisser mezz uffiċjali ta’ identifikazzjoni maħruġ mill-Awtorita’ li tikkonċedi 
lid-detentur ta’ dak it-tag id-dritt li jsuq vettura tat-trasport tal-passiġġieri għall-kiri jew bi 
ħlas”  

jerġa’ jaħdem bħala xufier ta’ mezz ta’ trasport pubbliku.  
Talab ukoll l-ispejjeż; 
 
Rat it-Tweġiba mressqa mill-Awtorita’ mħarrka fid-29 ta’ 
Awwissu, 2008, li biha laqgħat għall-azzjoni attriċi billi, fl-
ewwel lok, qalet li l-azzjoni ma setgħetx issir għaliex l-attur 
naqas li l-ewwel ifittex ir-rimedji l-oħrajn disponibbli lilu 
skond il-liġi partikolari fis-seħħ.  Fil-mertu, laqgħet billi 
qalet li dak li għamlet kienet marbuta tagħmlu bil-liġi 
nnifisha u ma kellhiex għażla li tagħmel mod ieħor.  
Temmet tgħid li dak li għamlet kien xieraq, mistħoqq u 
sewwa għax sar skond il-liġi; 
 
Rat il-verbal tas-smigħ tat-18 ta’ Settembru, 2008, li bih 
sar qbil li, qabel kull ħaġ’oħra, l-Qorti kellha tqis l-ewwel 
eċċezzjoni preliminari; 
 
Semgħet is-sottomissjonijiet tal-avukati tal-partijiet dwar l-
ewwel eċċezzjoni preliminari; 
 
Rat l-atti kollha tal-kawża; 
 
Rat id-degriet tagħha tat-18 ta’ Settembru, 2008, li bih 
ħalliet il-kawża għal-lum għas-sentenza dwar l-ewwel 
eċċezzjoni preliminari; 
 
Ikkunsidrat: 
 
Illi din hija azzjoni għal stħarriġ ġudizzjarju ta’ għamil 
amministrativ.  L-attur hu xufier ta’ mezz ta’ trasport 
pubbliku.  Matul Lulju ta’ din is-sena, kien wieħed minn 
bosta xufiera li ħa sehem f’azzjoni industrijali msejħa mill-
Federazzjoni tat-Trasport Pubbliku.  Minħabba li ġie mixli 
b’reat u stqarr il-ħtija tiegħu meta tressaq il-Qorti, il-Qorti 
tal-Maġistrati bħala Qorti ta’ Ġudikatura Kriminali sabitu 
ħati.  Huwa appella mill-piena u l-appell tiegħu għadu jrid 
jinstema’.  Sadattant, l-Awtorita’ mħarrka ordnatlu li 
jroddilha lura t-tag ta’ xufier.  Hu obda.  Jgħid, iżda, li 
xufiera oħrajn li bħalu kienu nstabu ħatja mill-Qorti ma 
ttiħditilhomx it-tag u tħallew jaħdmu.  Bla tag ma jistax 
jaħdem u bħalissa wieqaf mix-xogħol.  L-attur jgħid li d-
deċiżjoni tal-Awtorita’ mħarrka li titolbu jroddilha t-tag 

saret bi ksur tal-liġi għaliex l-istess Awtorita’ naqset milli 
tħares il-prinċipji ta’ ġustizzja naturali jew ħtiġijiet 
proċedurali mandatorji fit-twettiq tal-għamil amministrativ 
jew fid-deliberazzjonijiet ta’ qabel dwar dak l-għamil.  
Għalhekk, qiegħed jitlob li l-Qorti tħassar dik id-deċiżjoni u 
tordna li tintraddlu lura t-tag; 
 
Illi għal din l-azzjoni l-Awtorita’ mħarrka laqgħet, fost l-
oħrajn, bl-eċċezzjoni preliminari li l-azzjoni ma setgħetx 
issir għaliex il-mod ta’ kontestazzjoni jew il-ksib ta’ rimedju 
li l-attur kellu kontra dik id-deċiżjoni seta’ kisbu mod ieħor 
kif tipprovdi l-liġi speċjali li bis-saħħa tagħha ttieħdet dik 
id-deċiżjoni.  B’mod partikolari, l-Awtorita’ mħarrka tgħid li 
l-attur seta’ appella quddiem il-Bord tal-Appelli skont l-
artikolu 31 tal-Kapitolu 332 tal-Liġijiet ta’ Malta kif mibdul 
bl-Att V tal-2008.  Ladarba naqas li jagħmel dan, ma jistax 
iressaq din l-azzjoni.  L-Awtorita’ mħarrka qiegħda ssejjes 
din l-eċċezzjoni tagħha fuq dak li jgħid l-artikolu 469A(4) 
tal-Kapitolu 12 tal-Liġijiet ta’ Malta; 
 
Illi din is-sentenza qiegħda tingħata dwar is-siwi ta’ din l-
eċċezzjoni; 
 
Illi ma hemm l-ebda dubju li  l-azzjoni attriċi hija waħda ta’ 
stħarriġ ġudizzjarju ta’ għamil amministrattiv taħt l-artikolu 
469A tal-Kapitolu 12 tal-Liġijiet ta’ Malta, u dan joħroġ mill-
fatt innifsu li l-attur irid jattakka d-deċiżjoni tal-Awtorita’ 
mħarrka billi jgħid li dik id-deċiżjoni ttieħdet bi ksur tas-
sub-artikolu (1)(b)(ii) tal-imsemmi artikolu; 
 
Illi mill-atti tal-kawża jirriżulta li l-attur ma ressaq l-ebda 
ilment amministrativ dwar id-deċiżjoni li ttieħdet.  Huwa 
fetaħ din il-kawża u ma jidhirx lanqas li, qabel mexxa bil-
kawża, interpella ġudizzjarjament lill-Awtorita’ mħarrka 
biex troddlu lura t-tag.  L-attur, iżda, jgħid li l-għażla tiegħu 
li jmexxi ’l quddiem l-ilment tiegħu kontra d-deċiżjoni tal-
Awtorita’ mħarrka kienet waħda magħmula minn kliem il-
liġi nnifisha.  Huwa jirreferi għad-dispożizzjonijiet tal-
artikolu 51 tal-Kapitolu 65 tal-Liġijiet ta’ Malta2 li, fil-proviso 

                                                 
2
 L-Ordinanza X tal-1931 dwar ir-Regolament tat-Traffiku 

tiegħu, saħansitra jirreferi għall-artikolu 469A tal-Kapitolu 
12 tal-Liġijiet ta’ Malta; 
 
Illi l-Awtorita’ mħarrka, min-naħa tagħha, tgħid li d-
deċiżjoni tagħha ħaditha skond id-dispożizzjonijiet tal-
Kapitolu 332 tal-Liġijiet ta’ Malta u mhux tal-liġi msemmija 
mill-attur; 
 
Illi l-eċċezzjoni taħt eżami hija msejsa fuq iċ-ċaħda tal-
ġurisdizzjoni ta’ dawn il-Qrati fejn il-mod tal-kontestazzjoni 
jew fejn il-ksib tar-rimedju dwar xi att amministrattiv 
partikolari quddiem qorti jew tribunal jiġi provdut dwaru f’xi 
liġi oħra.  Din il-limitazzjoni tikkostitwixxi eċċezzjoni għar-
regola ġenerali tal-artikolu 469A li biha l-Qrati għandhom 
is-setgħa li jistħarrġu għamil amministrattiv; 
 
Illi jrid jingħad li din id-dispożizzjoni tal-liġi wessgħet 
sewwa l-parametri li fihom Qorti tista’ tistħarreġ għamil 
amministrativ.  Dan sar b’żieda ma’ dik il-ġurisdizzjoni li l-
Qrati kienu qiesu li għandhom sa minn qabel ma daħlu fis-
seħħ id-dispożizzjonijiet tal-Att VIII tal-1981 u, 
eventwalment l-artikolu 469A fl-1995, rigward ksur ta’ 
regoli ta’ ħaqq naturali jew ksur ta’ liġi fit-teħid ta’ xi 
deċiżjoni jew għamil minn awtorita’ pubblika.  Dan ifisser 
li, biex għamil amministrattiv ikun jista’ jiġi mistħarreġ 
minn Qorti, irid ikun jirrigwarda att li jikkostitwixxi deċiżjoni 
minn awtorita’ pubblika3.  L-att deċiżjonali jista’ jkun 
wieħed fejn tittieħed deċiżjoni li tilqa’ talba, daqskemm 
jista’ jkun wieħed fejn tiġi rifjutata t-talba4.  Jista’ jkun, bħal 
fil-każ tal-lum, li d-deċiżjoni tkun waħda li torbot jew 
tissanzjona mġiba ta’ persuna; 
 
Illi, ladarba l-artikolu 469A(4) huwa eċċezzjoni għar-regola 
li l-Qrati għandhom ġurisdizzjoni, jeħtieġ li tali sub-artikolu 
jitfisser f’sens dejjaq kemm jista’ jkun biex ma jġibx fix-
xejn l-għan li għalih il-leġislatur daħħal din l-għamla ta’ 
azzjoni reviżorja fil-proċedura lokali.  Kif diġa’ ngħad mill-
Qrati tagħna, l-esklużjoni tal-ġurisdizzjoni tal-Qrati li 
jistħarrġu għamil amministrativ għandha tkun ġustifikata 

                                                 
3
 App. Ċiv. 5.10.1998 fil-kawża fl-ismijiet J. Galea  vs  Kmandant tat-Task Force et 

(Kollez. Vol: LXXXII.ii.541) 
4
 Ara t-tifsira ta’ “għemil amministrattiv” fl-art. 469A (2) tal-Kap 12 

biss jekk il-Qorti tkun soddisfatta li, fil-prattika, persuna 
kellha rimedju effikaċi u xieraq disponibbli għaliha u hija 
naqset li tirrikorri għalih bla raġuni tajba5; 
 
Illi l-attur qiegħed jgħid li l-eċċezzjoni mqanqla mill-
Awtorita’ mħarrka m’għandhiex tintlaqa’ għaliex, minbarra 
l-ġurisdizzjoni ġenerali li tħaddan din il-Qorti li tqis li l-liġi 
tkun imħarsa u (jekk tintalab li tagħmel hekk) li tagħti 
rimedju, il-ġurisdizzjoni speċjali mogħtija lilha bl-artikolu  
469A stess għandha titħaddem biex, f’każ bħal dan 
tiegħu, jiġi assikurat li l-ebda awtorita’ ma tabbuża mit-
tħaddim tal-liġi li hija mwaqqfa taħtha; 
 
Illi l-Qorti tifhem li biex il-ġurisdizzjoni tal-Qorti li tistħarreġ 
għamil amministrattiv titneħħa, ir-rimedju taħt xi liġi oħra 
mogħti lill-persuna mġarrba b’dak l-għamil irid ikun 
rimedju xieraq u, fuq kollox, effikaċi6.  Irid jintwera wkoll li 
l-persuna ma nqdietx bir-rimedju l-ieħor b’mod kapriċċuż, 
f’liema każ ma jkunx xieraq li, minħabba n-nuqqas tagħha, 
mbagħad iddur għall-kenn tal-azzjoni ta’ stħarriġ 
ġudizzjarju taħt l-artikolu 469A.  Bilkemm għandu għalfejn 
jiżdied jingħad ukoll li jaqa’ fuq il-parti li tallega li kien 
hemm rimedju ieħor disponibbli għall-persuna mġarrba 
biex tipprova kif imiss li tassew kien hemm rimedju effettiv 
u li l-persuna naqset bla raġuni tajba li tinqeda bih;   
 
Illi għalhekk il-Qorti ser tgħaddi biex tqis jekk hux minnu 
jew le li l-attur kellu rimedju tajjeb u effettiv taħt xi liġi oħra 
u jekk naqasx bla raġuni tajba li jinqeda bih; 
Illi l-Awtorita’ mħarrka tgħid li l-attur seta’ u messu appella 
lill-Bord tal-Appell imwaqqaf bis-saħħa tal-art 31 tal-
Kapitolu 332 tal-Liġijiet ta’ Malta;   
 
Illi l-attur jgħid li dak il-Bord ma kellux għalfejn jirrikorri 
għalih għaliex l-għamil tal-Awtorita’ mħarrka seħħ bis-
saħħa ta’ liġi oħra (jiġifieri l-Kapitolu 65) u dik il-liġi ma 
tagħtix rimedju ieħor.  Għall-kuntrarju, il-liġi li taħtha 
tteħditlu t-tag torbot lill-Awtorita’ mħarrka li tħares id-

                                                 
5
 App. Ċiv. 6.5.1998 fil-kawża fl-ismijiet Bunker Fuel Oil Company Ltd.  vs  Paul Gauċi et 

(mhix pubblikata) u App. Ċiv. 5.10.2001 fil-kawża fl-ismijiet Cauchi  vs  Chairman 
Awtorita’ tal-Ippjanar (Kollez. Vol: LXXXV.ii.943) 
6
 P.A. PS 28.1.2004 fil-kawża fl-ismijiet Joseph Muscat et  vs  Chairman tal-Awtorita’ 

tad-Djar et 

dispożizzjonijiet tal-artikolu 469A meta tieħu deċiżjoni ta’ 
tħassir jew sospensjoni ta’ liċenza ta’ sewqan, bħalma 
ġara fil-każ tiegħu; 
 
Illi l-Qorti tqis xieraq li tagħmel xi osservazzjonijiet dwar is-
sottomissjoni tal-attur.  Għalkemm huwa minnu li l-
Kapitolu 65 u l-Kapitolu 332 tal-Liġijiet ta’ Malta huma 
żewġ liġijiet separati, madankollu ħadd ma jista’ jiċħad li 
huma marbutin ma’ xulxin u jridu jinqraw flimkien7.  
Filwaqt li tal-ewwel tieħu ħsieb tirregola t-traffiku (u 
ħwejjeġ marbuta mas-sewqan u kundizzjonijiet li jgħoddu 
għall-vetturi u għas-sewwieqa) fuq it-toroq Maltin b’mod 
ġenerali, tat-tieni ħolqot il-makkinarju – sewwasew l-
Awtorita’ dwar it-Trasport ta’ Malta – maħsub biex jirregola 
kemm it-traffiku u kif ukoll kull ħaġa li għandha x’taqsam 
mat-toroq u mogħdijiet pubbliċi f’Malta.  Għalhekk, mhux 
għal kollox minnu dak li jgħid l-attur li liġi waħda 
m’għandhiex x’taqsam mal-liġi l-oħra; 
 
Illi, fit-tieni lok, it-tifsira mogħtija mill-attur dwar il-proviso 
għall-artikolu 51 tal-Kapitolu 65 tal-Liġijiet ta’ Malta 
m’hijiex dik li jgħid hu.  L-attur jifhem li, ladarba dak il-
proviso jsemmi l-artikolu 469A tal-Kapitolu 12, allura dan 
ifisser li tabilfors li r-rimedju miftuħ kontra min jilminta mill-
mod kif twettaq id-diskrezzjoni tagħha l-Awtorita’ mħarrka 
huwa bilfors dak li jiftaħ kawża ta’ stħarriġ ġudizzjarju.  Il-
Qorti hija tal-fehma li dak il-proviso japplika l-kriterji tal-
artikolu 469A għall-mod kif l-Awtorita’ mħarrka jmissha 
tuża d-diskrezzjoni tagħha meta tiġi biex tħassar jew 
tissospendi liċenza ta’ sewwieq.  Fi kliem ieħor, dik id-
dispożizzjoni tistabilixxi l-kejl u l-kriterju tat-twettiq tad-
diskrezzjoni, u ma tirriferix għar-rimedju; 
 
Illi, min-naħa l-oħra, l-Awtorita’ mħarrka iddikjarat li d-
deċiżjoni tagħha li tirtira t-tag tal-attur kienet imnissla mill-
fatt li huwa kien instab ħati ta’ reat (anzi, kien ammetta l-
akkuża) mill-Qorti tal-Maġistrati.   Hija tgħid li lanqas 
kellha diskrezzjoni li tagħżel jekk tagmilx hekk għaliex il-
liġi tobbligaha tagħmel hekk bħala “rekwisit sine qua non”.  
Saħansitra, f’Awwissu ta’ din is-sena8, iddikjarat li kienet 

                                                 
7
 Ara, per eżempju, l-art. 2 tal-Kap 65  

8
 Dok “VD”, f’paġ. 18 tal-proċess 

qegħda żżomm id-dritt li tissospendi t-tag tal-attur 
sakemm jingħalqu b’mod definittiv il-proċeduri kriminali 
kontrih.  Kif ingħad, l-attur ressaq appell quddiem il-Qorti 
tal-Appell Kriminali, u dan għadu jrid jinstema’; 
 
Illi, għall-Qorti dan ifisser li l-Awtorita’ diġa’ qatgħetha li ż-
żamma tat-tag tal-attur hija marbuta esklussivament mal-
eżitu tal-appell quddiem il-Qorti tal-Appell Kriminali, u 
mhux minn x’kien jiddeċiedi l-Bord tal-Appelli mwaqqaf bil-
liġi speċjali.  Dan juri li lanqas l-Awtorita’ mħarrka ma 
kienet qiegħda tqis ir-rikors lejn dak il-Bord bħala 
proċedura alternativa li kienet se’ tissarraf f’rimedju għall-
attur.  B’żieda ma’ dan, kien jaqa’ wkoll fuq l-Awtorita’ 
mħarrka (ħaġa li bl-ebda mod ma wettqet) il-piż li turi li l-
Bord tal-Appelli msemmi fl-artikolu 31 tal-Kap 332 huwa 
kostitwit kif imiss.  M’hemmx għalfejn jingħad li jekk dak il-
Bord u l-istrutturi maħsuba fl-imsemmi artikolu 31 
għadhom m’humiex imwaqqfin, żgur ma jistax jingħad li l-
attur kellu (u wisq anqas li naqas li jieħu) rimedju ordinarju 
ieħor maħsub taħt xi liġi oħra;        
 
Għal dawn ir-raġunijiet, il-Qorti qiegħda taqta’ u tiddeċiedi 
billi: 
 
Tiċħad l-ewwel eċċezzjoni tal-Awtorita’ mħarrka u 
tiddeċiedi li l-attur m’għamilx ħażin li ressaq din il-kawża 
għaliex ma jirriżultax li hu kellu tassew rimedju ieħor 
xieraq biex jikkontesta l-għamil amministrativ meħud 
kontrih jew li naqas li jinqeda b’dak ir-rimedju bla ebda 
raġuni tajba; 
 
Tordna li s-smigħ tal-kawża jitkompla bit-trattazzjoni fil-
mertu; u 
 
Tħalli d-deċiżjoni dwar il-kap tal-ispejjeż għas-
sentenza tal-aħħar. 
 
Moqrija 
 
 
 

< Sentenza In Parte > 

